
Inatsisartut Suleriaasianni § 33 naapertorlugu, Naalakkersuisut matumuuna 

aalajangiiffigisassatut siunnersuut tulliuttoq saqqummiuppat. 

 

Taarsigassarsisitsisarfinnut aningaasalersuisarfinnullu aningaasaateqarnissamut 

piumasaqaatit nakkutilliinermilu piumasaqaatit pillugit Kalaallit Nunaannut inatsisip 

allanngortinneqarnissaa pillugu inatsisip akuerineqarnissaa pillugu Inatsisartunut 

aalajangiiffigisassatut siunnersuut  

(Aningaasaqarnermut Akileraartarnermullu Naalakkersuisoq) 

 

 

Tunngavilersuut 

Kalaallit Nunaata EU-p peqqussutaanut CRR-III-mut, aningaaseriviit aningaasaataannut 

aarlerinaatinillu aqutsinermut piumasaqaatinik sukateriffiusumut ilanngunnissaa 

siunnersuutigineqarpoq. Tamanna nunatsinni aningaaseriviit nangittumik Danmarkimi EU-

milu aningaaserivinnut naligiimmik atugassaqarlutik ingerlatsisinnaaneri qulakkeerniarlugu. 

Taamaammat inatsit nunatsinni aningaasaqarnermut aningaasalersuisarnermilu 

aalaakkaasuunermut pingaaruteqarpoq. 

 

Kalaallit Nunaata ilanngunnissaa peqqussummik (EU) nr. 575/2013-meersup 

allanngortinneqarnera pillugu Europa-Parlamentip Rådillu peqqussutaa 2024, 31. maj 2024-

meersumik taarsigassarsisitsisarnermik aarlerinaatit pillugit, taarsigassarsiat nalinginik 

aaqqiinermi aarlerinaatit, ingerlatsinermi aarlerinaatit, niuerfimmi aarlerinaatit, 

outputgulvimullu (CRR-III) atuutilersitsineratigut pissaaq. 

 

Peqqussummi malittarisassat EU-p peqqussutaanik atuuttumik 575/2013 

taarsigassarsititsisarfinnik aningaasalersuisarnermillu ingerlatseqatigiiffinnik nakkutilliinermi 

piumasaqaatinik (CRR) kingornalu allannguinernik peqqussutinik atuuttunik annertuutigut 

ingerlatitseqqiineruvoq.  

 

Peqqussut atuuttoq peqqussutissatullu siunnersuutigineqartoq aningaaserivinnik 

aningaasalersuisarnermillu ingerlatsivinnik taarsigassarsisitsisarfiit patajaassusaannik 

nukittorsaanissamik aningaasalersuinermilu patajaatsuunermik annertusaanissamik 

peqqusisuuvoq, peqatigisaanillu taakku taarsigassarsisitsisarnermik ingerlatitseqqinnerni, 

siuariarnermik suliffeqarnermillu ikorfartuisuullutik.  

 

Allannguutini outputgulvitut taaneqartumik taarsigassarsisitsisarfinnut, illup iluani 

aarlerinaatinik naatsorsuinermik, taarsigassarsiarititanut aningaasaateqarnissamik 

piumasaqaatinik il.il. periuserineqartunik atuisartunut atulersitsisoqarnera pingaarnerpaapput. 

Taarsigassarsisitsisarfinni illup iluani periutsinik atuisuni aningaasaateqarnermut 

piumasaqaatit taarsigassarsisitsisarfinnut nalinginnaasumik periutsinik atuisunut 

sanillersuullugit appasippallaalinnginnissaat, outputgulvimi siunertarineqarpoq.  

Peqatigisaanik ”illuutip nalinga”-nik taaguut atortinneqalerpoq. Illuutip nalinga ilaatigut 

agguaqatigiissitsinermi nalimik, illuummut illuummulluunniit assersuunneqarsinnaasup 

ukiuni kingullerni arfinilinni inissiatut illuutinut kiisalu ukiuni arfineq pingasuni illuutinut 

inuussutissarsiornermi atorneqartunut, illuummi erseqqissumik nalitunerulersitsisumik  

allannguisoqarsimatinnagu, qaffasinnerussanngilaq.  

 

CRR III-kkut ingerlatsinermi aarlerinaammut aningaasaatitigut toqqammavinnut 

piumasaqaatit naatsorsorneqartarnerannut nalinginnaasumik periutsimik nutaamik 

atuutilersitsisoqarpoq. Kryptomik ingerlatanut tunngatillugu Kalaallit Nunaanni 

taarsigassarsititsisarfiit CRR-III-mi taaneqartutut aningaasaatinik toqqammavinnik 

piumasaqaatinik naatsorsuisarnissamik peqquneqarput.  

 

Peqatigisaanik taarsigassarsititsisarfinnut, aarlerinaatinik naliliinerit 

sukumiinerulersinneqarput aarlerinaatillu avataanit taarsigassarsisitsisarnermik 

naliliisarfimmit akuerisamit taarsigassarsianik naliliinermik pigisaqartoqartinnagu 

ersarinnerulersinneqarlutik. Tamatuma ilaatigut aarlerinartut illuutinik (illuutinik 

najugaqarfigineqartunik inuussutissarsiornermilu illuutinik) taarsigassarsiani assigiinngitsuni 

illuutinik aalajangersimasunik qularnaveeqqusiinertigut pitsaanerusumik aarlerinaatinik 

takussutissiisarnerit suliarineqartarnissaat ilaatigut kinguneraa. 

 

CRR-III annertuutigut inuussutissarsiutigalugu ingerlatsisunut sammititamik teknikikkut 

aaqqiinertut taaneqarsinnaavoq. Inuussutissarsiutigalugu ingerlatsisut nunat tamalaat 

akornanni atuinermi CRR-imik ilisimannereerput, tamannalu taarsigassarsisitsisarfinnik 

allanik sanillersuussinermi tunngaviulluarsinnaallunilu nunatsinni taarsigassarsisitsisarfinnik 

ataasiakkaanik naliliinerni aallaaviulluarsinnaavoq, inatsisitigummi toqqammavik nunanut 

allanut sanillersuunneqarsinnaammat. 

 

Inatsisissatut siunnersuut erhvervsministerip nalunaarummik atulersitsineratigut 

atortussanngortinneqassaaq. Kalaallit oqartussaasuisa malittarisassanik atortussanngortitsineq 

sioqqullugu Kalaallit Nunaanni pissutsinut naleqqussaaneq pillugu 

nalunaarusiortoqarsimanissaanik inatsisip atortuulersinnissaanut piumasaqaateqarsinnaapput. 

 

CRR CRR II-mullu tunngatillugu Kalaallit Nunaanni pissutsinut maannamut naleqqussaanerit 

Kalaallit Nunaannut nalunaarut nr. 987, 28. juni 2023-meersukkut aningaasaateqarnissamut 

piumasaqaatinut peqqussutip Kalaallit Nunaanni pissutsinut naleqqussarneranut tunngatillugu 

atuuppoq, tassani ikaarsaarnermi aaqqissuussinerit ilanngullugit.  

 

Namminersorlutik Oqartussanut aningaasatigut kinguneqaatit  

Taarsigassarsisitsisarfinnut aningaasalersuisarfinnullu aningaasaateqarnissamut piumasaqaatit 

nakkutilliinermilu piumasaqaatit pillugit Kalaallit Nunaannut inatsimmik 

atortussanngortitsineq namminersorlutik oqartussanut aningaasatigut 

kinguneqaateqassanngilaq. 

Namminersorlutik inuussutissarsiortunut aningaasatigut allaffissornikkullu 

kinguneqaatit il.il. 

Aningaasalersuisarnernik ingerlatsivinnut il.il. nakkutilliineq Kalaallit Nunaata 

tigunikuunngilaa. Tamatuma Finanstilsynip Kalaallit Nunaanni aningaasalersuisarfinnik 

nakkutilliisuunera kinguneraa.  

Inatsisissatut siunnersuut namminersorlutik inuussutissarsiortunut aningaasatigut 

allaffissornikkullu kinguneqaateqassangatinneqanngilaq. 

 

Tusarniaaneq  

Taarsigassarsisitsisarfinnut aningaasalersuisarfinnullu aningaasaateqarnissamut piumasaqaatit 

nakkutilliinermilu piumasaqaatit pillugit Kalaallit Nunaannut inatsisissatut siunnersuut 

ullormit 18. december 2024 10. januar 2025-p tungaanut tamanut tusarniaassutigineqarpoq. 

Tusarniaaffigisaq ataaseq tusarniaanermut akissuteqarpoq. Taamaalilluni Grønlandsbankenip 

inatsisip piaarnerpaamik atuutilersinneqarnissaa pingaartuusoq oqaatigaa. 

 

Ilanngussat   

Taarsigassarsisitsisarfinnut aningaasalersuisarfinnullu aningaasaateqarnissamut piumasaqaatit 

nakkutilliinermilu piumasaqaatit pillugit inatsisissatut siunnersuut  

 


